
se pomjeriti. I još ću ti reći: Ne može se predvidjeti vrijeme za više godina, samo za jednu... Velji jesi Gospode i čudna djela tvoja, i ni jedno že slovo dovoljno budet ko pjeniju čudes tvojih! završi on krsteći se.

Nametnu mi se treći tip, vrlo rijedak. To je pop „zvijezdočtec". Rjeđa pojava danas, ali posao dosta probitačan među seljacima.

— Vi, dakle, gatate, po zvijezdama? — zapitah.

— Ja!? Sahrani Gospode! Zar ja da gatam! — odvrati pop tobož sablažnjen . . . Ako mi Gospod učini milost da, za dobro ljudima, mogu proreći vrijeme, to nije grijeh, to je baš milost njegova.

— Ali, molim vas, kako je to moguće?

— Sve je bogu moguće, a mnogo i onijema koji tvrdo u njega vjeruju. A to se ne može naučiti,

